
КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Коми Республикаса канму ӧтувъя предприятиеяслӧн юрнуӧдысьясӧс аттестуйтан пӧрадок вынсьӧдӧм йылысь
“Коми Республикаса канму эмбурӧн веськӧдлӧм да вӧдитчӧм йылысь” Коми Республикаса Оланпаслӧн 5 статьяса “л1” пункт серти Коми Республикаса Веськӧдлан котыр шуис:

1. Вынсьӧдны Коми Республикаса канму ӧтувъя предприятиеяслӧн юрнуӧдысьясӧс аттестуйтан пӧрадок содтӧд серти.
2. Тайӧ шуӧм збыльмӧдӧм бӧрся видзӧдны Коми Республикалӧн Веськӧдлан котырса Веськӧдлысьӧс вежысьлы, коді могъяс юклӧм серти координируйтӧ эмбур йитӧдъяс юкӧнын канму политика збыльмӧдӧмын Коми Республикаса олӧмӧ пӧртысь власьт органъяслысь уджсӧ.

3. Тайӧ шуӧмыс вынсялӧ сійӧс официальнӧя йӧзӧдӧм бӧрын дас лун мысти.
Коми Республикалӧн

Веськӧдлан котырса Веськӧдлысь



 В. Тукмаков
Сыктывкар

2015 вося лӧддза-номъя тӧлысь 19 лун
272 №
ВЫНСЬӦДӦМА
Коми Республикаса Веськӧдлан котырлӧн

2015 во лӧддза-номъя тӧлысь 19 лунся 272 №-а шуӧмӧн

(содтӧд)
Коми Республикаса канму ӧтувъя предприятиеяслӧн 

юрнуӧдысьясӧс аттестуйтан 
ПӦРАДОК
1. Тайӧ Пӧрадокыс ладмӧдӧ Коми Республикаса канму ӧтувъя предприятиеяслӧн юрнуӧдысьясӧс аттестуйтан юалӧмъяс (водзӧ – предприятиеяс).

2.  Предприятиеяслысь юрнуӧдысьясӧс аттестуйтан шӧр могъясӧн лоӧны:

1) предприятиеясса юрнуӧдысьяслысь уджсӧ веськыда донъялӧм да  уджалан чинын налысь лӧсяланлунсӧ индӧм;

2) предприятиеясса юрнуӧдысьясӧс уджсикас серти сӧвмӧмсӧ ышӧдӧм;

3) предприятиеяслысь уджалан бурлунсӧ кыпӧдӧмын отсалӧм.

2. Аттестация нуӧдӧм могысь Коми Республикаса олӧмӧ пӧртысь власьт орган, коді олӧмӧ пӧртӧ эмбур йитӧдъяс юкӧнын канму политика збыльмӧдӧм кузя  уджмогъяссӧ (водзӧ – канму эмбурӧн веськӧдлан орган):

1) котыртӧ аттестационнӧй комиссия (предприятиеяслӧн уджалан специфика серти позьӧ лӧсьӧдны некымын аттестационнӧй комиссия) да вынсьӧдӧ сэтчӧ пырысьясӧс;

2) лӧсьӧдӧ предприятиеясса юрнуӧдысьяслысь списокъяс, кодъясӧс колӧ аттестуйтны, да сійӧс нуӧдан график;

3) дасьтӧ аттестационнӧй комиссиялы (комиссияяслы) уджалӧм вылӧ колана документъяс;

4) вынсьӧдӧ аттестационнӧй комиссияӧн (комиссияясӧн) лӧсьӧдӧм аттестационнӧй тестъяс вылӧ юалӧмъяс лыддьӧг.

4. Предприятиеяслӧн юрнуӧдысьяслы аттестациясӧ нуӧдӧны куим вонас ӧтчыдысь тайӧ Пӧрадоклӧн 14 пунктса 2 пунктулын индӧм случай кындзи.

Оз ков аттестуйтны предприятиеясса юрнуӧдысьясӧс, кодъяс уджалісны индӧм чинын воысь этшаджык, да нӧбасьысь нывбабаясӧс.

Предприятиеясса юрнуӧдысьясӧс, кодъяс лоӧны кагаӧс быдтӧм кузя отпускын, колӧ аттестуйтны удж вылӧ петӧм бӧрын во мысти оз водзджык.

5. Аттестационнӧй комиссияӧ пырӧны веськӧдлысь, веськӧдлысьӧс вежысь, секретар да комиссияса пырысьяс. Канму эмбурӧн веськӧдлӧм кузя бӧрйӧм органӧс петкӧдлысьяс кындзи аттестационнӧй комиссия лыдӧ пырӧны Коми Республикаса олӧмӧ пӧртысь власьт органъясӧс петкӧдлысьяс, кодъяс методическӧя котыртӧны веськӧдлӧмсӧ, оланпастэчас серти координируйтӧны предприятиеяслысь уджсӧ. Аттестационнӧй комиссия лыдӧ сідзжӧ вермӧны пырны ӧтйӧза котыръясӧс да канму-ӧтйӧза ӧтувъясӧс петкӧдлысьяс.

Аттестация нуӧдігӧн, кодлӧн бӧртасъясыс Россия Федерацияса удж кодекслӧн 81 статьяса 3 пункт серти вермасны лоны предприятиеса юрнуӧдысьӧс мездӧм вылӧ подулӧн, аттестационнӧй комиссия лыдӧ пыртӧны лӧсялана бӧрйӧм профсоюз органсянь комиссияӧ пырысьӧс, ӧтувъя сёрнитчӧмӧн кӧ абу урчитӧма мӧд пӧрадок удж сетысьлӧн вӧзйӧм серти уджалан сёрнитчӧм дугӧдӧмкӧд йитчӧм юалӧмъяс видлалӧмын бӧрйӧм профсоюз органлы быть участвуйтӧм вылӧ.

6. Аттестация нуӧдан графиксӧ вынсьӧдӧ канму эмбурӧн веськӧдлан орган да аттестационнӧй комиссияса секретар гижӧмӧн юӧртӧ пошта пыр быд аттестуйтысь мортлы аттестация заводитчытӧдз тӧлысьӧн водзджык.
Аттестация нуӧдан графикын пасйӧны:

1)  аттестация нуӧдан кадпас да кад;

2) предприятиеясса юрнуӧдысьяслысь списокъяс, кодъясӧс колӧ аттестуйтны;

3) аттестационнӧй комиссияӧ аттестация нуӧдӧм вылӧ колана документъяс сетан кадпас.

7. Аттестациясӧ нуӧдӧны тестъяс видлалӧмӧн да собеседованиеӧн. Аттестационнӧй комиссия лӧсьӧдӧ предприятиеясса аттестуйтана юрнуӧдысьясӧс тестъясӧн видлалӧм вылӧ юалӧмъяс лыддьӧг, вынсьӧдӧ колана нога вочакывъяслысь медбӧръя лыд (прӧчент), кутшӧмъяс индӧны аттестациялысь бура мунӧмсӧ.

Колана вочакывъяслӧн лыдыс, кутшӧмъяс индӧны аттестациялысь бура мунӧмсӧ, оз вермы лоны налӧн став лыдпас серти кык коймӧд пайысь этшаджык.

8. Аттестационнӧй тестъясӧ пырӧ 30  юалӧмысь оз этшаджык да прӧверяйтӧ аттестуйтысьяслысь тӧдӧмлунъяссӧ предприятиеса юрнуӧдысь сы серти, кыдзи:

1) предприятиелӧн отраслевӧй торъялӧм;

2) удж да экологическӧй безопасносьт видзан правилӧяс да нормаяс;

3) гражданскӧй, уджалан, вот, банковскӧй оланпастэчас;

4) предприятиеясӧн веськӧдлан подувъяс, финансӧвӧй аудит да планируйтӧм;

5) маркетинг подувъяс;

6) бизнес донъялан да вӧрзьӧдны позьтӧм эмбур донъялан подувъяс.

9. Аттестационнӧй комиссияӧн тестируйтан бӧртасъяссӧ донъялӧны колана вочакыв лыд серти  прӧчента лӧсялӧм кузя да пасйӧны балъясӧн сэк, кор:

1) аттестационнӧй тестъясын эм 70 %-ысь этшаджык колана вочакыв – 1 балл;

2) аттестационнӧй тестъясын эм 70 %-сянь 90 %-ӧдз колана вочакыв – 2 балл;

аттестационнӧй тестъясын эм 70 %-сянь 100 %-ӧдз (пыртӧмӧн)  колана вочакыв – 3 балл.

10. Аттестационнӧй комиссияӧн собеседование формаӧн заседание нуӧданногӧ пырӧ:

1) предприятиеса аттестуйтана юрнуӧдыськӧд собеседование;

2) Коми Республикаса олӧмӧ пӧртысь власьт органӧн, коді координируйтӧ, видзӧдӧ тайӧ предприятиелӧн уджалӧм бӧрся, предприятиеса аттестуйтана юрнуӧдысь йылысь представление, кӧні петкӧдлӧма юрнуӧдысьлӧн персональнӧй юӧръяс да сылысь уджсӧ донъялӧм, кытчӧ пырӧ чина уджмогъяс ас кадӧ, тыр-бура да найӧс збыльмӧдан качество йылысь юӧръяс, производство, удж да веськӧдлӧм котыртӧм бурмӧдӧм кузя удж йылысь, квалификация кыпӧдӧм йылысь, торъя сямлун йылысь, кутшӧмъяс колӧны уджмогъяс олӧмӧ пӧртӧм вылӧ, котыртан кужанлунъяс йылысь юӧръяс.

11. Собеседование дырйи удж тӧдӧмсӧ донъялӧны татшӧм тшупӧдъяс серти:

1) 1 тшупӧд:

тӧдӧмлуныс оз петкӧдчы да сійӧс абу эрдӧдӧма (донъялана морт оз тӧд, кыдзи сійӧн вӧдитчыны уджын, мыджсьӧ интуиция вылӧ) – 1 балл;

2) 2 тшупӧд:

донъялана морт тӧдӧ, кыдзи вӧдитчыны тӧдӧмлунӧн типӧвӧй, тӧдса, уджалан ситуацияясын, сэк, кор артмӧны выль, абу типӧвӧй уджалан ситуацияяс, тӧдӧмлунъясӧн вӧдитчан бурлуныс чинӧ; оласног алгоритм гижигӧн эм сьӧкыдлунъяс, сорсьӧ терминологияын, тӧдӧмлунъясыс абу ӧтувъя – 2 балл

3) 3 тшупӧд:

тӧдӧмлун тшупӧдыс отсалӧ донъялана мортлы збыльмӧдны унджык абу типӧвӧй, выль ситуацияясын да став подув, типӧвӧй уджалан ситуацияясын шӧр могсӧ, оласног алгоритм гижигӧн оз вӧч тырмытӧмторъяс, тӧдӧмлунъясыс ӧтувъя, тӧдчана, оз сорсьы терминологияын – 3 балл.

12. Аттестационнӧй комиссиялысь заседаниесӧ нуӧдӧ веськӧдлысь, а кор сійӧ абу либӧ сылӧн тшӧктӧм серти – веськӧдлысьӧс вежысь.

Кор предприятиеса аттестуйтана юрнуӧдысь оз лок аттестационнӧй комиссиялӧн заседание вылӧ пыдди пуктана помкатӧг либӧ сійӧ ӧткажитчӧ аттестуйтӧмысь, сэк предприятиеса юрнуӧдысьӧс кыскӧны дисциплинарнӧй кывкутӧмӧ Россия Федерацияса оланпастэчас серти, а аттестациясӧ вуджӧдӧны сёрджык кадколаст вылӧ тайӧ Пӧрадокса 6 пунктын индӧм график тӧд вылын кутӧмӧн.

Кор предприятиеса аттестуйтана юрнуӧдысь оз лок аттестационнӧй комиссиялӧн заседание вылӧ пыдди пуктана помка вӧсна (отпуск, висьӧм, командировка), сэк аттестациясӧ вуджӧдӧны сёрджык кадколаст вылӧ тайӧ Пӧрадокса 6 пунктын индӧм график тӧд вылын кутӧмӧн.

13. Аттестация кузя кывкӧртӧдъяссӧ вӧчӧны предприятиеса аттестуйтана юрнуӧдысьтӧг заседание вылӧ воысь йӧз костын видзӧдласъясӧн вежсьӧмӧн да аттестационнӧй комиссияӧ пырысьяслӧн гӧлӧсуйтӧмӧн, сы лыдын 9 да 11 пунктъясын индӧм баллъяс артыштӧмӧн.
Аттестационнӧй комиссиялысь помшуӧмъяссӧ примитӧны аттестационнӧй комиссиялӧн заседание вылӧ волӧм пырысьяслӧн унджык гӧлӧсӧн. Аттестационнӧй комиссия лоӧ тыр вынаӧн решитны сылӧн компетенцияӧ пырысь юалӧмъяс, заседание вылын кӧ эм джынсьыс абу этшаджык сэтчӧ пырысь лыдыс. Гӧлӧс лыдыс кӧ ӧтмында, вынаӧн лоӧ аттестационнӧй комиссиялӧн заседание вылын веськӧдлысьыслӧн гӧлӧсыс.

14. Аттестациялӧн кывкӧртӧдъяс серти аттестационнӧй комиссия сетӧ предприятиеса юрнуӧдысьлы татшӧм донъялӧмъяс пиысь ӧти:

1) лӧсялӧ уджалан чинлы;

2) лӧсялӧ уджалан чинлы, збыльмӧдас кӧ аттестационнӧй комиссиялысь вӧзйӧмъяс во мысти выль пӧв аттестуйтӧмӧн;

3) оз лӧсяв уджалан чинлы.

15. Аттестация нуӧдан лунсянь 5 уджалан лун чӧжӧн комиссияса секретар оформитӧ аттестационнӧй комиссиялысь помшуӧмъяс сёрнигижӧдъясӧн, кутшӧмъясӧс кырымалӧны аттестационнӧй комиссияӧ став пырысьыс. Сёрнигижӧдъяс кырымалігӧн комиссияӧ пырысьяслысь видзӧдлассӧ петкӧдлӧны “да” либӧ “паныд” кывъясӧн.

Сёрнигижӧдлысь копиясӧ ыстӧ аттестационнӧй комиссияса секретар канму эмбурӧн веськӧдлан органӧ да Коми Республикаса олӧмӧ пӧртысь власьт органӧ, коді методическӧя котыртӧ веськӧдлӧмсӧ, оланпастэчас серти координируйтӧ предприятиеяслысь уджсӧ, сійӧс оформитан лунсянь 3 уджалан лун чӧжӧн, а сідзжӧ аттестационнӧй комиссияса секретар аттестация нуӧдан кадпассянь 3 уджалан лун чӧжӧн сетӧ предприятеса юрнуӧдысьлы либӧ  сійӧ жӧ кадколастӧ ыстӧ пошта пыр (заказнӧй письмӧӧн юӧртӧмӧн) предприятиелӧн инпасӧ.

Аттестационнӧй комиссиялӧн сёрнигижӧдысь выпискасӧ пуктӧны предприятиеса юрнуӧдысьлӧн личнӧй делӧӧ.

16. Сэк, кор аттестациялӧн бӧртасъяс серти лыддьӧны предприятиеса юрнуӧдысьӧс уджалан чинлы лӧсявтӧмӧн, канму эмбурӧн веськӧдлан орган Коми Республикаса олӧмӧ пӧртысь власьт органкӧд сӧгласуйтӧмӧн, коді методическӧя котыртӧ веськӧдлӧмсӧ, оланпастэчас серти координируйтӧ предприятиеяслысь уджсӧ, аттестация нуӧдан лунсянь 10 уджалан лун чӧжӧн примитӧ татшӧм предприятиеса юрнуӧдыськӧд уджалан сёрнитчӧм дугӧдӧм йылысь помшуӧм.

17. Предприятиеса юрнуӧдысь вермӧ обжалуйтны аттестация бӧртасъяссӧ Россия Федерацияса оланпастэчас серти.

